NORMATIVA ABALAR

IES MONTE DA VILA (O GROVE)

Curso: 2010-2011

Estes equipos son propiedade da Consellería de Educación. O depositario dos mesmos é o IES Monte da Vila (O Grove). O alumnado ao que vai dirixido deberá cumprir e respectar en todo momento esta normativa de uso incorporada no R.R.I, sabendo que o incumprimento da mesma, significará, ademais da perda dos privilexios de uso, calquera das sancións que se establecen no devandito Regulamento e mesmo sancións económicas se chegara o caso. 

ASIGNACIÓN DE PORTÁTILES E COIDADOS BÁSICOS

Cada alumno/a do centro recibirá ao incorporarse ao 1º curso da ESO un portátil do que será responsable mentres estea matriculado no mesmo con independencia do momento no que fai a matrícula e ata que remate a súa permanencia no centro .

Os equipos permanecerán sempre no centro educativo.
PROTOCOLO DE ACTUACIÓN
Disposicións xerais:
1. As Aulas Abalar, pola natureza do seu material, permanecerán baixo a responsabilidade dun profesor/a. Cando soe o timbre, o docente abandonará a clase sempre e cando chegara o compañeiro/a de garda ou o encargado/a de impartir a seguinte materia. En calquera outro caso a Aula será pechada tras a saída de todos os alumnos/as.  

2. Antes de colleren o portátil dos carriños, os alumno/as deixarán as súas mesas libres para evitaren ter que colocalo en situacións de equilibrio precario.

3. Cada alumno/a recollerá o portátil do carriño por orde de lista, e non antes de ser nomeado polo profesor/a correspondente. En ningún caso se acudirá ó carriño en grupos para evitar aglomeracións que deriven en posibles caídas dos equipos.

4. Sempre se collerá ó portátil con dúas mans, de xeito que ó levalo non lles tape a visión do camiño e tropecen.

5. Cada ordenador portátil terá unha etiqueta co número que lle corresponde a cada alumno/a e sempre se collerá o portátil que se corresponda co seu número para que exista unha responsabilidade persoal no coidado do mesmo.

6. O alumno/a non acenderá o portátil ata recibir a orde expresa do profesor/a.
7. Non se colocarán obxectos de ningunha clase sobre o portátil nin cando estea aberta nin cando estea pechada a tapa.

8. A pantalla é moi delicada. Non se debe manipular con obxectos non habilitados.

9. Cando o profesor/a teña que interromper o traballo do alumnado para dar unha explicación, baixaranse as tapas dos portátiles sen chegar a pechalos de xeito que non entren en estado de suspensión.

10. Cada alumno/a como responsable do portátil que se lle adxudica terá un nome de usuario co seu contrasinal respectivo a fin de facilitar o rexistro da súa actividade.
11. Cada alumno/a recibirá un contrasinal de uso que non deberá de facilitarse a ninguén. Sendo responsabilidade do alumno/a manter en segredo o contrasinal que se lle ten adxudicado
12. Cada alumno/a será responsable do correcto mantemento do escritorio, carpetas e arquivos da súa conta, velando polo seu orde e a súa conservación.

13. Cada alumno/a será responsable tamén de gardar o traballo e de apagar correctamente o portátil ó finalizar a clase.

14. Os alumno/as devolverán o portátil ó lugar que lle corresponde no carriño, asegurándose de que queda conectado ó cargador. Irán por orde evitando aglomeracións, segundo se concreta nas disposicións específicas.
15. Ante calquera incidencia co portátil deberase cubrir a ficha correspondente e levalo á secretaría, segundo se especifica no apartado de avarías.
16. Durante os recreos estes equipos non se poderán baixar á biblioteca nin a ningún outro lugar aínda que estea habilitado para traballar cos portátiles. Neste tempo os equipos deixaranse no estante correspondente do carriño.
17. Queda prohibida a instalación de calquera programa, aplicación ou ferramenta tecnolóxica que non estea en relación directa co uso docente.

18. O feito de non aceptar estas normas ou de non respectalas trae consigo a restrición ou perda dos privilexios de acceso ó mesmo.
Disposicións específicas:

O IES Monte da Vila dispón de dúas Aulas Abalar cos seus correspondentes carriños. Nesas Aulas disporase do material enviado pola Consellería. 

Polo elevado número de alumnos e cos permisos correspondentes, o Centro decidiu desdobrar, na maioría das materias, os cursos, e deste xeito 1º A e 1º B da ESO de 28 alumnos/as cada un, transformándose en 1ºA1 e 1ºA2 e 1ºB1 e 1ºB2 de 14 alumnos/as cada un.  
O material Abalar permanecerá en 1ºA1 e 1ºB1, onde se atoparán os carriños. Cada un dos carriños dispón de 30 ocos (no caso que nos ocupa 28) para 28 ultraportátiles.

O protocolo será o seguinte:

1. Se os dous cursos de A (ou B) van traballar con portátiles (informando previamente ao profesor de A1 e, ou, B1), recollerán primeiro os 14 estudantes da Aula Abalar (A1 ou B1) nos tres primeiros minutos despois de soar o timbre e a continuación os de A2 ou B2, nos seguintes tres minutos. Levarase a cabo ao comezo da clase, deixando para os seis últimos minutos a recollida e carga no carriño, antes de que soe o timbre. A orde será a mesma (tres minutos Aulas Abalar e outros tres minutos A2 e B2).
2. Se só van traballar cos portátiles A2 (ou B2), informarase previamente ao docente da Aula Abalar e a continuación -e tendo en conta as disposicións xerais- recolleranse os 14 portátiles coa orde especificada. Levarase a cabo ao comezo da clase, nos tres primeiros minutos, deixando para os tres últimos minutos a recollida e carga no carriño, antes de que soe o timbre.     

AVARÍAS

Protocolo xeral
1. No caso de avaría, seguirase a clase sentado con outro compañeiro.
2. Os portátiles avariados deberán acompañarse dunha ficha-protocolo, para o seu arranxo. Depositarase na Secretaría (onde se atoparán as fichas) no horario que se estableza oportunamente.
3. Se a avaría fose de índole menor, o alumno/a esperará e estará presente mentres se solucione o problema, na procura de establecer unha cadea de formación que permita a calquera alumno/a arranxar de xeito autónomo as avarías máis sinxelas.

4. En caso de ser máis grave, deixará o equipo en depósito ata ser avisado. En calquera caso unicamente o alumno/a propietario pode recuperar o seu portátil e só a el lle será entregado.

Avarías debidas a uso indebido

1. Cando se detecte que a avaría do portátil ten a súa orixe nun uso indebido do mesmo, o portátil non se lle devolverá ó alumno/a. Neste caso arbitraranse as medidas correctoras a que houbese lugar e recollidas nesta normativa ou no R.R.I. do Centro

2. Cando se detecte que un alumno/a está a ter avarías graves debidas ó uso indebido ou ó coidado pouco esmerado, procederase a retirarlle o equipo polo tempo que se considere oportuno. En casos moi graves poderá ser suspendido -o seu dereito-  definitivamente

3. As avarías provocadas non están cubertas pola garantía, polo que se o servizo técnico comproba que a avaría non foi fortuíta, será o alumno/a o que terá que pagar o custe da mesma.

MAL USO E RESPONSABILIDADES:
Especifícase como “mal uso” a seguinte tipoloxía de actuacións:
1. Modificar a configuración do sistema operativo e violar as restricións que teña o portátil.

2. A utilización da conta doutra persoa estará suxeita a accións disciplinarias e aqueloutras que a lexislación vixente determina para estes casos.

3. Están prohibidos os intentos de ver, copiar, modificar ou interferir o correo electrónico ou os ficheiros doutros usuarios. 

4. Revelar información persoal.

5. A falsificación de datos ou o seu intento.
6. Finxir ser outra persoa cando se envían ou reciben mensaxes.
7. Trasladar o portátil ó recreo ou fóra do centro.

8. Aproveitarse do sistema/rede con propósitos ilegais.
9. O intento premeditado de danar equipos, materiais, datos, programas ou calquera outro acto de vandalismo.
10. Considerarase tamén como mal uso empregar unha linguaxe inadecuada ou transmitir e ver imaxes obscenas ou material ilegal.

DIRECTRICES E PROCEDEMENTOS ADMINISTRATIVOS

O usuario/a que viole as directrices e os procedementos administrativos, estará suxeito/a á suspensión temporal ou definitiva dos seus dereitos de utilización do portátil e da rede/sistema, e estará suxeito/a ás correspondentes sancións disciplinarias, recollidas no Regulamento de Réxime Interno ou nos procedementos legais oportunos.

O alumnado e os seus pais ou titores legais deberán admitir dende un principio a normativa establecida. Serán informados, así mesmo, de que o incumprimento da mesma pode ser obxecto de sancións.
As sancións contempladas, en función da gravidade e do incumprimento da normativa son:

A retirada do portátil por un período de tempo parcial ou definitivo
Unha sanción económica que se determinará, en cada caso, tendo en conta a natureza e gravidade da desfeita ocasionada. 
Calquera outra aprobada polo Consello Escolar e que se inclúa no Regulamento de Réxime Interno do Centro.
